
గనలుచు “నా పెంపుఁ - గనలేవు నీవు

యిలఁగాలు మోపక - యేమింట నిలచి

యిలనెల్ల నొకవ్రేల - నెత్తఁ జూచెదవొ!

వనధులేడును హస్త - వనజంబులోన

నునిచి పుక్కిటఁ బట్టి - యుమియ నెంచెదవొ!

ఏనుమృత్యువుఁ బట్టి - యిట్టట్టు జుఁణిగి

పోనీక చంపినఁ - బొందు సేసెదవొ!

చంద్రసూర్యుల నొక్క - సరిగాగఁబట్టి

చంద్రాస్య! యొకముద్ద - సలుప నడ్డెదవొ!

ఇలయు నింగియుఁగూర్చి - యేకంబుఁ జేసి4150

చెలఁగి యెక్కిడ నిల్వఁ - జేరవచ్చెదవొ!

కామరూపముమించు - కామరూపమున

నేమది యలరింప - నెయ్యముంచెదవొ!

వలచివచ్చినవాఁడ - వట్టిమాటలను

తొలఁగిపోవుదునె? యె - త్తుక పోదుఁగాక!"

అని కన్నుదోయి సూ - ర్యాగ్నులరీతి

గనకన వెలుఁగ నం - గంబు జాడింప

నెటువలె దాఁచెనో - యిందాక ననఁగ

కటికి కాటుకకొండ - గతి మేను మెఱయ

నెందుండి తెచ్చేనో - యీదశాననము
4160

లందుపై నిరువది - హస్తంబు లనఁగఁ

గరమొప్పి కామాంధ - కారంబురీతిఁ

గరకప్పు మేనితోఁ - గడు విరహమున

